
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

তপনিষ্ঠ






তোমাদের যুক্তিনিষ্ঠ অবহিত মন

পৃথিবীর সব দৃশ্যে করেছে রোপণ

জিজ্ঞাসার বীজগুলি। কোনোদিন

নিরুত্তর ভ্রুণগুলি হবেই প্রবীন

বিজ্ঞতার চতুর্বর্গে বিশিষ্ট সুফলে—

কার্যতই তপনিষ্ঠ গৃঢ় কৌতূহলে।

পৃথিবী জেনেও তবু অনাশ্বস্ত মন

ভূগর্ভে হৃদয় খোঁজে, প্রাণের স্পন্দন

মহাপৃথিবীর বুকে আছে কিংবা নেই,

খুঁজে ফেরে সন্ধিৎসার ব্যস্ত হৃদয়েই।

বস্তুতই শশব্যস্ত গভীর প্রজ্ঞায়

সৃষ্টি স্থিতি, লয় তত্ত্ব নীতি অন্বেষায়।

অথচ আশ্চর্য এক নিরাসক্ত বোধ

স্পষ্টতই অনীহায় করে প্রতিরোধ

সহজ মানব রীতি, প্রেম ভালোবাসা,

মমতার করুণার সামান্য প্রত্যাশা৷

অথচ সহজ সত্য জানে না নিশ্চয়

কেন কাঁদে পৃথিবীর পীড়িত হৃদয়;

বুকের গভীরে কোথা বিষকীট যত

নিরস্তর কুরে কুরে করিতেছে ক্ষত;

কীটদষ্ট কোন স্তরে ধরেছে পচন,—

জানিল না তোমাদের বিজ্ঞতম মন॥

		 এই পাতা শেষ সম্পাদিত হয়েছে ১৯:৪২টার সময়, ৯ এপ্রিল ২০১৭ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

